
Perkara Utama 

Apa yang 
diaudit? 

• Terimaan dan bayaran di bawah obligasi sosial perjanjian konsesi
pengurusan industri padi dan beras negara, Kementerian
Pertanian dan Industri Makanan (MAFI).

Mengapa ia 
penting 

untuk 
diaudit? 

• Untuk menentukan sama ada terimaan dana berbentuk
kewangan dan aset serta bayaran Skim Subsidi Harga Padi
(SSHP) mematuhi undang-undang, perjanjian dan peraturan
yang berkuat kuasa.

Apa yang 
ditemui 

Audit? 

• Secara keseluruhannya, terdapat kelemahan dalam terimaan
dana berbentuk kewangan dan aset serta bayaran SSHP di
bawah perjanjian konsesi pengurusan industri padi dan beras
negara. Kelemahan yang perlu diberi perhatian adalah seperti
berikut:

- setakat 31 Disember 2021, dana obligasi sosial tahun 2021
berjumlah RM37 juta belum diterima oleh MAFI;

- SSHP berjumlah RM0.73 juta dibayar kepada pesawah yang
telah meninggal dunia;

- pembekalan jentera bernilai RM3.12 juta tidak mematuhi
perjanjian konsesi; dan

- jentera bernilai RM0.87 juta belum digunakan dan telah
rosak.

Apa yang 
disyorkan 

Audit? 

• Pihak Audit mengesyorkan perkara seperti berikut:

- memastikan akaun amanah ditubuhkan dengan segera dan
mendapatkan dana obligasi sosial selaras dengan perjanjian
konsesi bagi memberi manfaat kepada golongan sasar;

- memastikan penambahbaikan dibuat terhadap prosedur
operasi standard bayaran SSHP dan menetapkan mekanisme
pemantauan yang lebih berkesan agar pembayaran
dilaksanakan dengan teratur; dan

- memastikan kajian keperluan perolehan jentera dilaksanakan
dan program penyenggaraan disediakan agar jentera dan
mekanisasi padi sentiasa tersedia untuk digunakan oleh
pesawah.

2. TERIMAAN DAN BAYARAN DI BAWAH OBLIGASI
SOSIAL PERJANJIAN KONSESI PENGURUSAN
INDUSTRI PADI DAN BERAS NEGARA
Kementerian Pertanian dan Industri Makanan∗

1. LATAR BELAKANG

1.1. Mesyuarat Jemaah Menteri bertarikh 28 Oktober 2020 telah bersetuju dengan 
cadangan Kementerian Pertanian dan Industri Makanan (MAFI) untuk melanjutkan 
perjanjian penswastaan konsesi pengurusan industri padi dan beras negara. Perjanjian 
konsesi ketiga (perjanjian konsesi) ini berkuat kuasa bagi tempoh 10 tahun, iaitu bermula 
11 Januari 2021 hingga 10 Januari 2031 dengan kos keseluruhan sejumlah RM3.216 bilion 
untuk melaksanakan 10 obligasi sosial. Ringkasan perjanjian konsesi yang telah 
ditandatangani oleh MAFI sejak tahun 1996 dan bilangan obligasi sosial yang ditetapkan 
adalah seperti dalam Jadual 2.1. 

JADUAL 2.1 
RINGKASAN PERJANJIAN KONSESI 

PERJANJIAN 
TARIKH 

PERJANJIAN 
DITANDATANGANI 

TEMPOH 
PERJANJIAN 

PEGAWAI 
MENANDATANGANI 

PERJANJIAN 

BILANGAN 
OBLIGASI 

SOSIAL YANG 
DITETAPKAN 

Pertama 12.01.1996 12.01.1996 hingga 
10.01.2011 

Ketua Setiausaha, 
Kementerian Pertanian dan 

Asas Tani (MOA) 
5 

Kedua 18.09.2012 11.01.2011 hingga 
10.01.2021 Ketua Setiausaha, MOA 5 

Ketiga 03.12.2020 11.01.2021 hingga 
10.01.2031 

Timbalan Ketua Setiausaha 
(Dasar), MAFI 10 

Sumber: Perjanjian Konsesi 

1.2. Syarikat konsesi telah diberikan hak tunggal untuk mengimport beras dari luar 
negara. Dasar ini dilaksanakan bagi melindungi industri strategik negara terutamanya 
dalam menyediakan sumber bekalan makanan utama iaitu beras. Sebagai balasan, 
perjanjian konsesi mensyaratkan syarikat konsesi hendaklah dengan kos dan 
perbelanjaannya sendiri, membuat perbelanjaan modal, bayaran sekali sahaja dan 
perbelanjaan mengurus sebagai obligasi sosial. Antara obligasi sosial yang ditetapkan 
berbentuk sumbangan kewangan dan aset untuk industri padi dan beras, pengurusan 
bayaran subsidi harga padi dan pembekalan jentera ladang serta mekanisasi padi. 

1.3. Perenggan 21 perjanjian konsesi menetapkan Jawatankuasa Pemantauan 
bertanggungjawab untuk menilai pematuhan syarikat konsesi terhadap terma perjanjian 

